
Zoologiya İnstitutunun Əsərləri, 2018, Cild 36, № 1  

Proceedings of the Zoological Institute, 2018, Volume 36, № 1 

21 
 

UOT 574.5(285) 

 

Naxçıvan Muxtar Respublikası faunasının onayaqlı 

(Crustacea, Decapoda) xərçəng növləri 

 

Bayramov A.B, Məhərrəmov M.M.  
Azərbaycan MEA Naxçıvan Bölməsi Bioresurslar İnstitutu, Naxçıvan 

 

 Məqalədə Naxçıvan MR-nın su tutarlarında yayılmış onayaqlı xərçənglərin 

3 növü (P.elegans, A.leptodactylus, P.potamios) haqqında qısa morfoloji və 

bioekoloji məlumatlar, Araz (Naxçıvan) su anbarında krevet və çay xərçənglərinin 

yüksək fərdi məhsuldarlıqları və çay xərçənginin vətəgə əhəmiyyətli növ olduğu 

vurğulanır.  

 

 Dəstə nümayəndələrinin morfoloji xüsusiyyətləri. Decapoda 

(Arthropoda, Malacostraca) dəstəsi özündə xərçəngkimilər (Crustacea) 

yarımtipinin daha mükəmməl inkişaf etmiş 15000-ə yaxın növünü özündə 

birləşdirir. Malacostraca sinfinin digər nümayəndələrindən fərqli olaraq 

onayaqlılarda döşün 8 heteronom buğumu başla hərəkətsiz birləşib ümumi 

xitin zirehlə (karapaks) örtülmüş baş-döşü əmələ gətirmişdir. Zireh hamar 

və ya qırışıqlı, qabarcıqlı ola bilər. Karapaks yanlardan qəlsəmələrin üzərini 

örtən qapaqlara malikdir. Krevet və çay xərçəngi fərdlərində zireh önə 

doğru uzanaraq üst tərəfdən müxtəlif saylı dişciklərə malik olan dimdiyi-

rostrumu əmələ gətirmişdir. Dişciklərin sayı həmin xərçəng növlərinin 

təyini üçün sistematik əhəmiyyət daşıyır. 

 Onayaqlılıarda başın ön hissəsində 2 buğumdan ibarət saplaqlı, 

fasetli gözlər yerləşir. Çay yengəclərində saplaqlı gözlər xüsusi göz 

çuxurlarında oturur. Birinci cüt antenulalar (daxili bığcıqlar) 3 buğumlu 

saplaqdan və adətən 2 qamçıdan, antenalar - xarici bığcıqlar isə 5 buğumlu 

saplaqdan və qamçıdan ibarətdir. Yengəclərdə antenulalar xeyli qısa olub 

zireh səthindəki xüsusi çuxurlarda yerləşir. Erkək krevet və erkək çay 

xərçəngi fərdlərində antenalar bədən ölçüsündən xeyli uzundur. İlk 3 cüt döş 

ayaqları çənəayağa çevrilmişdir. Sonrakı 5 cüt döş ayaqları gəzmə 

funksiyasını yerinə yetirir. Dəstənin latınca elmi adı bununla əlaqədar olaraq 

yaranmışdır. Onayaqlıların hər 3 nümayəndəsində birinci cüt gəzmə ayaqları 

yaxşı inkişaf etmiş və güclü qısqaclar əmələ gəlmişdir.  

 Dekapodlarda baş-döş 5 baş və 8 döş buğumundan ibarətdir. Çay 

xərçəngində oynaqlı ətrafların ümumi sayı 19 cütə çatır. Qarın isə 6 

buğumdan, 5 cüt ayaqdan və telsondan-“quyruq pərindən” ibarətdir. 

Erkəklərdə birinci cüt pleopodlar müxtəlif quruluşlu kopulyativ orqana 

çevrilmişlər. Dəstənin dişi fərdlərində ziqotaları daşımaq üçün xüsusi 

yumurta kisəsi yoxdur. Çay xərçənglərində telson köndələn xətlə 2 hissəyə 

bölünmüşdür. Telson xərçənglərin sürətli üzməsinə xidmət edir. 

Potamidlərdə qarın ayaqları (uropodlar) və telson yoxdur [3, 7]. 

 Fərqli cəhətləri. Onayaqlı növlərinin fərqli biomorfoloji xüsu-

siyyətləri onları dəstə, dəstəaltı, infradəstə, fəsilə və cins kimi taksonlara 

görə təsnifatlandırmağa imkan vermişdir. 

 Palaemonidae fəsiləsinin xarakterik əlamətləri: Rostrum yaxşı 

inkişaf etmişdir, üstdən dişciklidir, lövhə şəkillidir. Baş-döş və qarın 

yanlardan sıxılmışdır. Yetkin fərdlərdə zireh köndələn zolaqlı narıncı 

rənglidir. Birinci və ikinci cüt gəzmə ayaqlarında qısqac var. Birinci cüt 

ayaqların qısqacı daha iridir. Yaxşı inkişaf etmiş uropodlar telsonla birlikdə 

üzmə yelpiyini əmələ gətirir. Gəzmə ayaqları bir şaxəlidir. Adətən 

krevetlərdə sağ qısqac soldakına nisbətən iri olur. 

 Astacidae fəsiləsinin xarakterik əlamətləri: Rostrum iti ucluqla 

qurtarır. Baş-döş silindrikdir. Ön antennalar 2 qamçılı və bığyanı 

pulcuqludur. Qarın yaxşı inkişaf etmişdir və baş-döşün altına bükülmür. 

Köndələn xətlə 2 hissəyə bölünmüş telsonla birləşmiş uropodlar yaxşı 

inkişaf etmişdir. Birinci cüt gəzmə ayaqları güclü qısqac əmələ gətirmişdir. 

Digər gəzmə ayaqları birşaxəlidir. Bütün qəlsəmələr salxım şəkillidir [6, 

13].  

 Potamidae fəsiləsinin xarakterik əlamətləri: Bədən yastıdır, onun eni 

uzunluğundan həmişə böyükdür. Zirehin kənarları yüngülcə dəyirmi və 

hamardır. 7 buğumlu qarın zəif inkişaf etmiş və baş-döşün altına 

bükülmüşdür. Çay yengəcinin uropodları yoxdur. Bas-döşün alın hissəsi 

geniş olub aşağı əyilmişdir. Kiçik antenulalar üfüqi yerləşir və xüsusi 

oyuqlarda tam gizlənir [3]. 

 Bioekologiyası. Dəstə nümayəndələrinin əksəriyyəti dəniz 

heyvanlarıdır, növlərin bir hissəsi isə şor və şirin sularda yaşayır. Bentos və 

ya planktobentos həyat tərzi keçirən onayaqlı növləri qum, daş yataqlı, 

bitkilərin və yosunların örtük əmələ gətirdiyi sahil zonalara üstünlük verir. 

Çay yengəcinin fərdlərinə Naxçıvan Muxtar Respublikasının orta dağlıq və 

yuxarı dağlıq qurşaqlarında çaylardan bir kilometrədək uzaqlarda rütubətli 

çəmənliklərdə də rast gəlinir. Astacus cinsinin nümayəndələri Ponto-Xəzər 

faunistik kompleksinə mənsubdur. Digər onayaqlı növləri Aralıq dənizi 

hövzəsindən olan immiqrantlardır[4].  

 Onayaqlı xərçənglərin bioloji müxtəliflikdə rolu. Naxçıvan Mux-

tar Respublikası faunasında onayaqlı xərçənglər 3 növlə təmsil olunmuşlar. 

Onların sistematik vəziyyəti: 

Phylum: Arthropoda von Siebold, 1848 

Classis: Malacostraca Latreille, 1802  

Ordo: Decopoda Latreille, 1802 

https://en.wikipedia.org/wiki/Pierre_Andr%C3%A9_Latreille
https://en.wikipedia.org/wiki/Pierre_Andr%C3%A9_Latreille

Familia: Palaemonidae Rafinesque, 1815 

1. Palaemon elegans Rathke, 1837 

Familia: Astacidae Latreille, 1802–1803 

2. Astacus leptodactylus (Eschscholtz, 1823) 

Familia: Potamidae Ortmann, 1896 

3. Potamon potamios (Olivier, 1804) 

 Palaemon elegans fərdləri ilk dəfə 2005-ci ildə kollektor-drenaj 

sularının və Şorsuçayın Araz (Naxçıvan) su anbarının orta sahəsinə 

töküldüyü qümlu-daşlı ərazilərdə aşkar edilmişdir. Şor suyun şirinləşməsinə 

asan uyğunlaşmış krevet fərdləri su anbarının daha çox sahilyanı zonalarının 

qumlu, daşlı, dalğaların aşındırıcı təsirindən bərk süxur cərgələrinin tam 

çılpaqlaşdığı orta sahəsində və yosunlar arasında yaşamağa üstünlük verir. 

Son illər krevetin Şərur rayonu ərazisində Arazla əlaqəsi olan suvarma 

kanallarında yayıldığı və ovlandığı müəyyən olunmuşdur. Krevetin təbii 

ehtiyatı su anbarında hələlik rentabelli ovun aparılmasına imkan vermir.  

 Krevet populyasiyası Araz su anbarı şəraitində adətən oktyabr 

ayında (Tsu-12-140C) sahilyanı zonalardan daha dərin sahələrə köç edib qış 

dövrünü keçirir. Mayalanma oktyabr və noyabr aylarında baş verir. Aprel-

may aylarında suyun temperaturu 13-150C olduqda fərdlərin dayazlıqlara 

qidalanma və çoxalma köçü müşahidə edilir. Mayalanmış yumurta daşıyan 

ilk krevetlər iyun ayında qeyd olunmuşdur. Nəsilvermənin intensiv müddəti 

uzun olub iyun-sentyabr aylarını əhatə edir.  

 Nümunələrdə olduqca seyrək rast gəlinən erkək fərdlər bədən 

ölçülərinə görə dişilərdən xeyli iri olub, orta hesabla 8,2 sm bədən 

uzunluğuna və 4,65 q fərdi kütləyə malikdir. Yüksək say nisbəti (96,0%) ilə 

seçilən yumurtalı dişilərdə (orta bədən uzunluğu – 6,7 sm, fərdi bədən 

kütləsi – 3,4 q) mütləq cinsi məhsuldarlıq 1230-2140 ədəd arasında 

dəyişilmiş, orta hesabla 1650 yumurta təşkil etmişdir (şəkil 1). Bir ziqotanın 

orta çəkisi-0,24 mq-dır. Hesablamalarımıza görə, nisbi cinsi məhsuldarlığın 

orta göstəricisi-12,8%-dir. Ağımtıl rəngli, bir cüt iri faset gözləri və baş-

döşü binokulyar mikroskop altında aydın görünən tam formalaşmış 

embrionun çəkisi-0,20 mq, bədən ölçüsü 1,0-1,3 mm-dir. 

 Müşahidələr göstərir ki, üstün bioekoloji xüsusiyyətlərə - yüksək 

cinsi məhsuldarlığa, geniş qidalanma imkanına, sürətli boy və çəki artımına 

malik P. elegans populyasiyası Araz su anbarı şəraitində müxtəlif sahə və 

biotoplara yayılaraq sayını və biokütləsini tədricən artırır.  

Astacus leptodactylus bölgə faunası üçün ilk dəfə 1989-cu ildə 

göstərilmişdir. Hazırda çay xərçəngi populyasiyası Araz su anbarında 

balıqlardan sonra vətəgə əhəmiyyətli ikinci bioloji məhsuldur. Xərçəng hər 

iki qonşu dövlətin balıqçıları tərəfindən ovlanılır. Su anbarında əlverişli 

ekoloji məkan tapmış A.leptodactylus ötən müddət ərzində Naxçıvançaya, 

https://en.wikipedia.org/wiki/Constantine_Samuel_Rafinesque
https://en.wikipedia.org/wiki/Pierre_Andr%C3%A9_Latreille

passiv introduksiya yolu ilə Sirab su anbarına, suvarma məqsədi ilə 

yaradılmış göllərə və kanallara yayılmışdır. 

 

 
 

Şəkil 1. Dişi krevet (Palaemon elegans) fərdləri 

  

   

 Rastgəlmə tezliyinə və biokütləsinə görə çay xərçəngi Araz su 

anbarında dib faunasının üçüncü dominant növüdür. Hesablamalarımıza 

görə, su anbarında xərçəng populyasiyasının çoxillik orta ümumi biokütləsi 

241,0 tondur. 

 3 yaşında cinsi yetkinliyə çatmış xərçəng fərdlərində mayalanma 

payız aylarında baş verir. İntensiv nəsil verimi isə aprel-may aylarını əhatə 

edir. Dişi fərdlərdə mayalanmış və qarınaltı nahiyədə xüsusi saçaqlara və 

qarın ayaqlarına yapışdırılmış ziqotaların sayı 420-580 arasında dəyişilmiş, 

orta hesabla 495 ədəd olmuşdur. Nisbi cinsi məhsuldarlığın yüksək gös-

təricisi-13,7% bədən uzunluğu 15,2-16,2 sm olan dişilərdə hesablanmışdır. 

Populyasiyada həmişə 1:1 cinsi nisbət saxlanılır. Parlaq qara ziqotanın 

çəkisi 12,3-13,0 mq, diametri isə orta hesabla, 2,7 mm-dir (şəkil 2).  

Müəyyən edilmişdir ki, nəsil verən dişilərin boy artımı yaşdan asılı 

olaraq az dəyişilir. Bu, reproduktiv fəal dişilərdə inkişafın başa çatması və 

mənimsənilən üzvi maddənin növbəti cinsi məhsulların yaranmasına sərfi 

ilə əlaqədardır. İri əmtəəlik çay xərçəngi fərdlərinin orta bədən uzunluğu – 

18,3 sm, çəkisi isə - 86,6 q təşkil etmişdir [2]. 

Şəkil 2. Çay xərçəngi (Astacus leptodactylus) 

  

 A.leptodactylus üçün kəskin cinsi dimorfizm səciyyəvidir. Erkək 

fərdlər bir qayda olaraq ölçüsünə, kütləsinə və qısqaclarının iriliyinə görə, 

eyni yaşda olan dişiləri xeyli üstələyir. Araz su anbarında maksimal fərdi 

kütləsi 250,0 q-a çatan erkəklərə rast gəlinmışdir.   

 Hazırda hər 2 onayaqlı növü su anbarı hidrofaunasının səciyyəvi 

elementidir. Xəstə və ölü heyvan qalıqları, bitki hissələri, müxtəlif kiçik 

onurğasızlar və başqaları hesabına öz canlı kütləsini yaradan hər 2 ali 

xərçəng növünün populyasiyası su anbarında zəngin yem bazasına malikdir. 

Qeyd etmək lazımdır ki, su ekosistemlərində digər əksər xərçəng növləri 

kimi çay xərçəngi və krevet fərdləri bəzi helmintlərin aralıq sahibi ola bilər. 

Gözəl dadına, yüksək qida dəyərinə görə çay xərçəngi və krevet daxili və 

xarici bazarlarda yüksək qiymətləndirilir. Bir çox xarici ölkələrdə “əhli-

ləşdirilmiş” çay xərçənginin və krevetin xüsusi iri bəslənmə təsərrüfatları 

yaradılmışdır [5, 9]. 

 Potamon potamios eyniadlı cinsin faunamızda yayılmış növlərindən 

biridir. Çay yengəcinin fərdlərinə daha çox Ordubad və Culfa rayonları 

çaylarının orta və yüksək dağlıq hissələrində rast gəlinir. İri fərdlərin kütləsi 

50 q, zirehinin eni isə 8 sm olmuşdur. Ərazidə onların tərk edilmiş 

zirehlərinə daha tez-tez rast gəlinir. 

 Baş-döş bel-qarın istiqamətində sıxılmış və qısalmışdır. Səthi kifayət 

qədər yastı, hamar, bəzi yerlərdə qabarcıqlarla örtülü olan karapaks üst 

tərəfdən tünd yaşıl, bəzən yaşılımtıl, alt tərəfdən isə ağdır. Zirehin ön 

hissəsinin yan kənarları diş-dişdir. Arxaya doğru dişlər getdikcə kiçilir. 

Qısqacın barmaqları bir qədər daxilə doğru əyilmişdir. Onun daxili kənarları 

dişciklərlə örtülüdür. P. potamios-un erkəkləri kiçik, üçbucaq şəkilli qarnı 

ilə dişilərdən fərqlənir (şəkil 3). 

 

 
 

Şəkil 3. Çay yengəci (Potamon potamios), Ərəfsəçaydan 

 

 Dağ çaylarının şəffaf sulu daş yataqlı hissələri onun təbii yaşayış 

yeridir. Muxtar respublika çaylarının aşağı axınlarında yengəclərə rast 

gəlinməmişdir. 

 Yengəc fərdləri cinsi yetişkənliyə 3-4 yaşında çatır. Yumurtalarının 

sayı 200-600 ədəd arasında dəyişilir. Balavermə uzunmüddətli olub yaz və 

yay aylarını əhatə edir. Mayalanmış yumurtalar qarınla baş-döş arasında 

qorunur. Körpə çay yengəci fərdləri morfoloji əlamətlərinə görə yetkinlərlə 

eynidir. 

 Yengəc polifaqdır, qida rasionu mövsümə görə dəyişilir. Balıq 

körpələri, xironomid sürfələri, müxtəlif xərçəngkimilər, bitki hissələri, 

yosunlar və s. qidanın əsas tərkib hissələridir. 

  Dəstə nümayəndələrinin dünya üzrə yayılması: Palaemon elegans 

evriqalin növ kimi Norveçin cənub şərqindən Afrikanın cənubuna qədər 

Avropanın Atlantika və Aralıq dənizi (Qara dəniz də daxil olmaqla) sahilləri 

boyunca əlverişli ərazilərdə kütləvi şəkildə yayılmışdır. Xəzər dənizinin 

sahillərində, Kür çayında qeyd edilmişdir.  

 Astacus leptodactylus Baltik və Azov dənizlərinin, Volqa, Don və 

Dnepr çaylarının hövzələrində, Krım yarımadasının çaylarında geniş 

yayılmış növdür. Qafqaz və o cümlədən Azərbaycanın şirin sularında rast 

gəlinir. Vaxtı ilə Xəzərin Azərbaycan sahillərində vətəgə əhəmiyyəti 

daşıyan dəniz məhsulu olmuşdur.  

 Potamon potamios geniş areal imkanlı növ kimi Balkan 

yarımadasının, Himalay dağlarının, Krımın, Qafqazın, İranın, Əfqanıstanın, 

Mərkəzi Asiya ölkələrinin, Türkiyənin və Azərbaycanın dağ çaylarında 

yayılmışdır [3, 13].  

 Dəstənin filogenezi: Ali xərçənglərin ibtidai xərçəngkimilər qrupları 

ilə heç bir qohumluq əlaqəsi yoxdur. Belə hesab edirlər ki, müasir ali 

xərçənglərin bütün dəstələri, o cümlədən, onayaqlılar hələ çox qədimdən 

həlqəvi qurdlara daha yaxın olan ümumi əcdadlarından ayrılıb müstəqil 

inkişaf etmişlər [11]. 

  Dəstənin paleontologiyası: Ali xərçənglərin ən qədim qalıqları 

Kembric dövrünə aid edilmişdir. Qalıqlarına görə 3000 onayaqlı növü 

müəyyən edilmişdir [12]. Aşağıda Naxçıvan Üzlük Travertin Daşlar 

müəssisəsinin əməkdaşları tərəfindən təqdim edilmiş paleontoloji tapıntının 

şəkli verilmişdir (şəkil 4). 

 

 
 

Şəkil 4. Çay yengəcinin travertin süxurunda daşlaşmış sürəti. 

Dəstənin öyrənilməsi: Azərbaycanın onayaqlılar faunası Oleari və 

Tavern (XVII əsr), P.S.Pallas (1770-1773), S.Q.Qmelin (1777-1785), 

K.F.Kesler (1875), B.K.Sovinski (1904), A.S.Skorikov (1911), 

A.N.Derjavin (1913-1956), M.Q.Əsgərov (1955-1958), Ə.H.Qasımov 

(1960-2005), Ə.P.Əzizov (2006), A.R.Əliyev (2014), A.B.Bayramov (2006, 

2007) və b. tərəfindən öyrənilmişdir [1, 3, 8]. 

 Dəstə nümayəndələrinin kateqoriyası və qorunma statusu: 

Naxçıvan Muxtar Respublikası faunasında yayılmış Palaemon elegans və 

Astacus leptodactylus növləri LC, Potamon potamios növü isə NT qorunma 

kateqoriyalarına malikdir. Dağ çaylarının orta axınlarında baş verən sel 

hadisələri, isti yay-payız aylarında çaylarda su axımının zəif formalaşması 

və insanın təsərrüfat fəaliyyəti Potamon potamios-un miqdarca artımına 

müəyyən məhdudlaşdırıcı təsir göstərən ekoloji amillərdir [10].  

 Növlərin mühafizəsi üçün təklif olunan tədbirlər: Yüksək istehlak 

əhəmiyyətli bioloji məhsul olduğunu nəzərə alaraq Palaemon elegans və 

Astacus leptodactylus növlərinin ehtiyatlarından səmərəli istifadə edilməli, 

Araz su anbarında hər 2 populyasiyanın normal təbii bərpası üçün illik ovun 

miqdarı (kvotası) və müddəti hər 2 qonşu dövlət tərəfindən razılaşdırıl-

malıdır. Çay xərçənginin Muxtar Respublikanın digər su anbarlarına 

introduksiyası işi araşdırılmalıdır.  

Виды десятиногих (Crustacea, Decapoda) раков в фауне 

Нахчыванской Автономной Республики  

 

Байрамов А.Б., Магеррамов М.М. 

 
В фауне Нахчыванской Автономной Республики отряд Decapoda предс-

тавлен тремя видами: Palaemon elegans Rathke, 1837, Astacus leptodactylus 

(Eschscholtz, 1823) и  Potamon potamios (Olivier, 1804). В статье освещены 

морфологические, биологические и экологические особенности видов. Уста-

новлено, что в условиях Аразского (Нахчыванского) водохранилища популя-

ции креветки и речного рака обладают высокой индивидуальной плодови-

тостью. Речной рак имеет промысловое значение. Краб пресноводный оби-

тает в верхних и средних течениях рек Джульфинского и Ордубадского 

районов. Селевые явления, слабое формирование водного стока в летне-

осеннее время и хозяйственная деятельность человека являются основными 

лимитирующими факторами количественного развития этого краба.  

 

 

 

Species of Order Decapoda (Crustacea, Decapoda) Cancers in the 

Fauna of Nakhchivan Autonomous Republic 

 

Bayramov A.B., Maharramov M.M. 

 
 In the fauna of the Nakhchivan Autonomous Republic, cancers of 

Decapoda are represented by three species: Palaemon elegans Rathke, 1837, 

Astacus leptodactylus (Eschscholtz, 1823) и Potamon potamios (Olivier, 1804). 

The article deals with the morphological, biological and ecological features of 

